
SUĠĠERIMENTI

Il-Kumitat għall-Kultura u l-Edukazzjoni jistieden lill-Kumitat għall-Kontroll tal-Baġit, bħala 
l-kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Jissottolinja li ċ-Ċentru tat-Traduzzjoni għall-Korpi tal-Unjoni Ewropea (''iċ-Ċentru''), li 
ċċelebra l-25 anniversarju tiegħu fl-2020, jagħti kontribut kruċjali biex jitħares il-
prinċipju ewlieni tal-multilingwiżmu fl-Unjoni, u b'hekk mhux biss jippermetti l-
funzjonament bla xkiel tal-istituzzjonijiet, il-korpi, l-uffiċċji u l-aġenziji tal-Unjoni iżda 
wkoll jagħti s-setgħa liċ-ċittadini u lill-organizzazzjonijiet tal-Unjoni biex jiksbu aċċess 
għall-informazzjoni u jieħdu vantaġġ sħiħ mill-opportunitajiet soċjali, kulturali, 
ekonomiċi u edukattivi miftuħa għalihom; jifraħ liċ-Ċentru għat-titjib fit-twettiq tal-
missjoni tiegħu u jistiednu jżomm il-kontribut tiegħu għall-multilingwiżmu fl-Unjoni;

2. Jilqa' l-fatt li l-Qorti Ewropea tal-Awdituri, fir-rapport tagħha dwar il-kontijiet annwali 
taċ-Ċentru għall-2020, tikkonferma l-legalità u r-regolarità tad-dħul u tal-pagamenti li 
fuqhom huma bbażati l-kontijiet taċ-Ċentru;

3. Jilqa' l-fatt li wara diversi snin ta' defiċits baġitarji, fl-2020, iċ-Ċentru rkupra l-kapaċità 
tiegħu li jibbilanċja l-baġit tiegħu; jappella għal aktar investimenti u appoġġ biex il-
kapaċitajiet tat-traduzzjoni orjentati lejn is-servizz jitwessgħu;

4. Ifaħħar liċ-Ċentru talli espanda l-portafoll tal-klijenti tiegħu, li l-Uffiċċju tal-Prosekutur 
Pubbliku Ewropew issieħeb miegħu f'Novembru 2020;

5. Jilqa' l-isforzi kontinwi taċ-Ċentru fl-2020 biex jiżgura l-kwalità tat-traduzzjonijiet 
prodotti mill-fornituri tas-servizzi lingwistiċi esterni tiegħu, kif ukoll il-miżuri stretti 
meħuda kontra diversi kuntratturi li d-dokumenti tagħhom ripetutament tqiesu mhux 
sodisfaċenti; f'dak ir-rigward, jilqa' l-fatt li sa Awwissu 2020 ġiet stabbilita sistema ta' 
feedback tal-klijenti kompletament riveduta, fejn l-attenzjoni tmexxiet mill-kejl tas-
sodisfazzjon tal-klijenti, imbagħad għal formoli ta' sodisfazzjon u finalment għall-
forniment ta' verżjonijiet aġġornati; jistieden liċ-Ċentru jaġġorna u jaġġusta 
kontinwament is-sistema abbażi tal-feedback riċevut;

6. Jinnota l-implimentazzjoni b'suċċess tal-Pjan ta' Trasformazzjoni taċ-Ċentru 2019-2020 
u d-Dokument ta' Tnedija tal-Programm (PID), li twettaq biex isiru bidliet fl-istruttura 
taċ-Ċentru; iħeġġeġ liċ-Ċentru jkompli fit-triq tat-trasformazzjoni teknoloġika, bil-għan 
li kontinwament jadatta ruħu għall-ħtiġijiet tal-klijenti u jagħmel użu sħiħ mit-
teknoloġiji ġodda disponibbli; f'dan ir-rigward, iħeġġeġ liċ-Ċentru jsaħħaħ l-investiment 
tiegħu fit-taħriġ tal-persunal;

7. Jisħaq fuq il-ħtieġa li ċ-Ċentru jkompli bit-trasformazzjoni ambizzjuża tiegħu relatata 
mad-diġitalizzazzjoni u l-intelliġenza artifiċjali biex iwieġeb għall-ħtiġijiet ta' 
komunikazzjoni multilingwi tal-istituzzjonijiet, il-korpi, l-uffiċċji u l-aġenziji tal-
Unjoni, li qed jiffaċċjaw volum għoli ta' kontenut varjat u speċjalizzat li għandu jiġi 
tradott b'riżorsi baġitarji limitati; fl-istess ħin, jirrimarka li b'mod ġenerali l-pandemija 
tal-COVID-19 tirriskja li jkollha impatt negattiv, b'mod partikolari, fuq il-persunal 
kuntrattwali, u jitlob li jinstabu modi biex jittaffew u jiġu evitati sitwazzjonijiet prekarji 

f'dak ir-rigward;

8. Jilqa' l-fatt li ċ-Ċentru bħalissa qed jistudja l-possibbiltà li jibda l-proċedura għall-kisba 
ta' ċertifikat ISO 14001 jew EMAS fil-futur qrib, sabiex isaħħaħ il-prestazzjoni 
ambjentali tiegħu. f'dak l-ispirtu, jilqa' t-tħejjija min-naħa taċ-Ċentru tar-rieżami 
ambjentali inizjali tiegħu fl-2020.

